
ТЛУМАЧАЛЬНАЯ ЗАПІСКА

Дысцыпліна “Уводзіны ў літаратуразнаўства” прадугледжана агульнаадукацыйным стандартам і тыпавым вучэбным планам падрыхтоўкі студэнтаў па спецыяльнасці 1-21 05 01 “Беларуская філалогія”. “Уводзіны ў літаратуразнаўства” – адна з базісных дысцыплін агульнаметадалагічнага характару і ўключана ў пералік дысцыплін сацыяльна-гуманітарнага цыкла вучэбнага плана спецыяльнасці “Беларуская філалогія”.

Змест дысцыпліны “Уводзіны ў літаратуразнаўства” абумоўлены аб’ектам вывучэння. 

Трывалыя веды па асновах тэорыі, гісторыі і крытыкі літаратуры – той падмурак, на якім грунтуецца сістэма універсітэцкай літаратуразнаўчай адукацыі. Без ведання асноўных тэарэтыка-літаратурных паняццяў, арыентацыі ў метадах, плынях, школах, адчування заканамернасцей развіцця культурна-эстэтычнага працэсу нельга засвоіць курсы гісторыі айчыннай і замежнай літаратур, займацца даследаваннем слоўна-мастацкіх з’яў, пісаць грунтоўныя курсавыя, дыпломныя і іншыя навуковыя працы. Урэшце, нельга на належным навукова-метадычным узроўні правесці школьны ўрок па літаратуры, адчуць непаўторнасць адметнага аўтарскага голасу, прачытаць, паглыбіцца ў сэнс асобнага мастацкага твора праз канкрэтныя вобразна-паэтычныя адзінкі, сінтэз і аналіз розных узроўняў і зрэзаў літаратуразнаўчага доследу.

Мэтай курса “Уводзіны ў літаратуразнаўства” з’яўляецца авалоданне студэнтамі асноўнымі тэарэтычнымі літаратуразнаўчымі паняццямі і выпрацоўка практычных навыкаў аналізу мастацкага твора.

Асноўнымі задачамі курса “Уводзіны ў літаратуразнаўства” з’яўляюцца:

· спасціжэнне нацыянальнай і агульначалавечай спецыфікі прыгожага пісьменства праз азнаямленне з асноўнымі стадыямі і напрамкамі айчыннага і сусветнага літаратурнага працэсу ў непарыўным адзінстве ў ім традыцыйнага і наватарскага, сінхроннага і дыяхроннага, мінулага і сучаснага;

· адкрыццё самабытнасці кожнага з родаў, жанраў, відаў літаратуры з улікам адметнасцей іх развіцця на кожным з гістарычных этапаў краіны, асэнсаванне працэсу ўтварэння новых жанраў і міжжанравых адзінак, іх знікнення, сінтэзу і дыфузіі;

· засваенне сутнасных характарыстык такіх літаратуразнаўчых паняццяў, як творчая індывідуальнасць, мастацкі метад, тып мыслення, стыль пісьменніка;

· даследаванне паэтыкі мастацкага твора, структуры, спосабаў і сродкаў вобразнага адлюстравання свету, успрыняцце мастацкага вобраза як спосаба быцця твора, адметнага выяўлення ў ім канкрэтнага, індывідуальнага і абагуленага, тыповага, суб’ектыўнага і аб’ектыўнага, рацыянальнага і эмацыянальнага.

· актуалізацыя ўвагі на асаблівасцях мовы вершаванага твора і такіх яе якасцях, як рытмічнасць, рыфма, стопіка і страфічнасць, азнаямленне з сістэмамі версіфікацыі ў сусветнай і нацыянальнай літаратурах;

· далучэнне студэнтаў да самастойнай літаратурна-крытычнай працы з адначасовым вывучэннем публікацый ў перыядычным друку і выкарыстаннем найноўшых методык і прынцыпаў даследавання мастацкага твора. 

Студэнтам неабходна ведаць: 
· асноўныя тэарэтычныя паняцці, звязаныя з эстэтыкай і паэтыкай літаратурнага твора, нацыянальным і сусветным літаратурным працэсам;

· сістэму літаратуразнаўчых дысцыплін і іх сувязі з іншымі гуманітарнымі навукамі і дапаможнымі галінамі літаратуразнаўства;

· спецыфічныя асаблівасці эпасу, лірыкі і драмы як родаў літаратуры;

· асноўныя фактары фарміравання творчай індывідуальнасці творцы і яго стылю;

Студэнты павінны ўмець:

· вызначыць ідэйную скіраванасць, тэматыку, праблематыку, ідэйна-эстэтычны пафас літаратурных твораў;
· выявіць адметнасці сюжэтна-кампазіцыйнай арганізацыі мастацкага матэрыялу;
· ахарактарызаваць асаблівасці стылю пісьменніка, сістэму вобразна-выяўленчых сродкаў канкрэтнага твора;
· аналізаваць літаратурны твор у арганічным адзінстве зместу і формы, адзначаючы яго вартасці і магчымыя недахопы;
· разглядаць непаўторнасць творчай індывідуальнасці таго або іншага аўтара праз супастаўленне напісанага ім з іншымі мастакамі слова.
Як прапедэўтычная дысцыпліна, курс “Уводзіны ў літаратуразнаўства” дазваляе студэнтам-першакурснікам у належнай ступені авалодаць асноватворнымі паняццямі і катэгарыяльным апаратам, выпрацаваць уменні і навыкі выкарыстання адпаведнага інструментарыя пры аналізе мастацкіх тэкстаў, характарыстыцы пэўных перыядаў нацыянальнай і сусветнай літаратуры, спасціжэнні заканамернасцей іх станаўлення, далейшага развіцця і сучаснага стану. 

Навука пра літаратуру шмат у чым змянілася за апошнія гады, актыўна пазбаўляецца ад ранейшых стэрэатыпаў і ідэалагічных догмаў, патрабуе ўвядзення ў навучальны працэс новых імёнаў з айчыннага і замежнага літаратуразнаўства. Абапіраючыся на канкрэтныя дасягненні і абагулены вопыт базавых гуманітарных дысцыплін, метадалогію, эстэтыку, а таксама гістарыя- і бібліяграфію, крыніцазнаўства, тэксталогію, дадзены прадмет стымулюе інтарэс студэнтаў да адпаведнага тыпу даследаванняў, акрэслівае іх пазнаваўчую і эстэтычную перспектыву. 

Матэрыялы дысцыпліны “Уводзіны ў літаратуразнаўства” засвойваюцца больш паспяхова дзякуючы каардынацыі яе праграмы з праграмамі такіх дысцыплін вучэбнага плана, як “Гісторыя беларускай літаратуры”, “Тэорыя літаратуры”, “Літаратурная крытыка”. 

Агульная колькасць гадзін – 130; аўдыторная колькасць гадзін – 12, з іх: лекцыі – 10, практычныя заняткі – 2. Форма справаздачнасці – экзамен.
ЗМЕСТ ДЫСЦЫПЛІНЫ

Тэма 1  ЛІТАРАТУРАЗНАЎСТВА ЯК НАВУКА: ПРАДМЕТ, ЗАДАЧЫ І СТРУКТУРА КУРСА 

Літаратуразнаўства як філалагічная навука пра сутнасць, паходжанне і развіццё мастацкай славеснасці, а таксама сацыяльна-гістарычную, эстэтычную, аксіялагічную, маральна-выхаваўчую ролю мастацкай літаратуры і прынцыпы аналізу яе асобных твораў. Асноўныя і дапаможныя галіны літаратуразнаўства; іх цесная ўзаемасувязь паміж сабой. Літаратуразнаўства і іншыя навукі.
Гістарычнае развіццё літаратуразнаўства. Распрацоўка першых канцэпцый мастацтва прадстаўнікамі класічнай антычнасці. Пытанні літаратуры ў трактатах эпохі Адраджэння. Літаратуразнаўчая думка ў 17 ст. Афармленне літаратуразнаўства ў самастойную навуку ў 18 ст. Памежжа 18 — 19 стст. і распрацоўка шматлікіх пытанняў літаратуры і мастацтва прадстаўнікамі нямецкай класічнай філасофіі. Узнікненне літаратуразнаўчых школ у 19 ст. Зараджэнне параўнальна-гістарычнага літаратуразнаўства. А.Весялоўскі і яго “Гістарычная паэтыка”. Літаратуразнаўчыя напрамкі і школы 20 ст. Праблемы літаратуры і паэтыкі ў даследаваннях Б.Тамашэўскага і Ю.Тынянава. Савецкае літаратуразнаўства і сусветная навука пра мастацтва слова. Літаратуразнаўства на сучасным этапе: багацце школ і метадаў даследавання. 

Беларускае літаратуразнаўства: перадумовы фарміравання і развіцця. Айчыннае літаратуразнаўства ў 20-30-я гг., 40-50-я гг. Істотнае паглыбленне метадалагічных і навуковых асноў даследавання літаратурных фактаў і тэндэнцый у канцы 50-х — 60-я гг. З’яўленне прац аналітыка-абагульняючага характару, замацаванне і развіццё поспехаў у 70-90-я гг. Дасягненні сучаснага беларускага літаратуразнаўства і крытыкі.

Літаратуразнаўства як філалагічная навука пра сутнасць, паходжанне і развіццё мастацкай славеснасці, а таксама сацыяльна-гістарычную, эстэтычную, аксіялагічную, маральна-выхаваўчую ролю мастацкай літаратуры і прынцыпы аналізу яе асобных твораў. Асноўныя галіны літаратуразнаўства: гісторыя літаратуры, тэорыя літаратуры, літаратурная крытыка, іх цесная ўзаемасувязь і ўзаемадзеянне паміж сабой. Дапаможныя дысцыпліны літаратуразнаўства: літаратурнае крыніцазнаўства, бібліяграфія, тэксталогія, гістарыяграфія, біяграфістыка, літаратурнае краязнаўства, архівазнаўства. Літаратуразнаўства і лінгвістыка. Літаратуразнаўства і мастацтвазнаўства. Літаратуразнаўства ў сістэме грамадскіх навук (гісторыя, філасофія, этыка, эстэтыка, сацыялогія, псіхалогія, этнаграфія і інш.). Сувязь літаратуразнаўства з некаторымі дакладнымі і прыродазнаўчымі навукамі.

Тэма 2  ЛІТАРАТУРА ЯК АСНОЎНЫ ПРАДМЕТ ЛІТАРАТУРАЗНАЎСТВА 
Мастацтва як своеасаблівая з’ява, адна з форм грамадскай свядомасці, састаўная частка духоўнай і матэрыяльнай культуры чалавецтва. Відавая шматстайнасць і фармальная разгалінаванасць мастацтва, яго спецыфіка.

Літаратура —  адзін з відаў мастацтва. Вобразнасць як самая адметная, спецыфічная рыса мастацтва. Вобразная прырода мастацкага мыслення.  Тэзіс  В.Бялінскага  “мастак мысліць вобразамі”. Адрозненне  мастацкага  пазнання ад навуковага. Мастацкі вобраз як спецыфічная форма адлюстравання і перастварэння рэчаіснасці. Азначэнне мастацкага вобраза. Абагуленае, характэрнае і непаўторнае, індывідуальнае ў мастацкім вобразе. Паняцце тыповага. Тыпізацыя, яе прыёмы і сродкі. Суадносіны агульнага і індывідуальнага ў тыповым. 

Роля творчай фантазіі ў стварэнні мастацкага вобраза. Эстэтычнае значэнне вобраза. Віды мастацкіх вобразаў: рэалістычны, натуралістычны, рамантычны, вобраз-сімвал, вобраз-рэбус, вобраз-загадка, асацыятыўны вобраз. Вобраз чалавека ў мастацкай літаратуры: літаратурны герой, персанаж, дзейная асоба, характар, тып. Вобраз — пейзажная карціна, замалёўка, карціна жыцця ўвогуле, вобраз-эпізод, вобраз рэчы, неадухоўленага прадмета. Адметнасці вобразастварэння ў эпічных,  драматургічных  і лірычных творах. Лірычны герой. Вобраз лірычнага героя і аўтара-апавядальніка, суадносіны паміж імі.

Спецыфічныя сродкі стварэння вобраза ў розных відах мастацтва. Літаратура як мастацтва слова. Пазнавальна-эстэтычныя магчымасці слова і мовы ў цэлым як асноўнага сродку стварэння літаратурных вобразаў. Змястоўныя асаблівасці слоўных вобразаў (у параўнанні з жывапіснымі і музычнымі): універсальны ахоп жыцця ў яго дынаміцы, раскрыццё чалавечага характару ў эвалюцыі і шматстайных сувязях  з  рознымі бакамі  жыцця грамадства і прыроды, узнаўленне мыслення і моўнай дзейнасці людзей. Класікі літаратуры пра своеасаблівасці слоўных вобразаў. Прастора і час у літаратуры. Паняцце хранатопу.

Літаратура і грамадства, яе месца, роля і функцыі ў ім. Літаратура як састаўная частка культуры грамадства, адзін з відаў мастацкага засваення свету чалавекам.  Прадмет літаратуры: чалавек ва ўсіх складаных і шматстайных сувязях з іншымі людзьмі і з грамадствам у цэлым. М.Горкі  пра літаратуру як пра чалавеказнаўства. Функцыі літаратуры ў грамадстве: пазнаваўчая, камунікатыўная, выхаваўчая, эстэтычная, ідэалагічная. Эстэтычная функцыя як галоўная, вызначальная ў прыгожым пісьменстве.

Сувязь літаратуры з гісторыяй нацыі і нацыянальнай мовай. Вызначальная роля літаратуры ў духоўным жыцці народа на некаторых стадыях яго сацыяльнага развіцця. Літаратура як форма сацыяльна-грамадскай і нацыянальнай свядомасці, магутная крыніца прагрэсіўных філасофска-эстэтычных і нацыянальна акрэсленых ідэй. Народнасць літаратурных твораў і творчасці пісьменніка ў цэлым як вышэйшая ацэнка іх ідэйна-эстэтычнай вартасці і пазачасавай актуальнасці для грамадства. Сапраўдная народнасць і псеўданароднасць. Памылковасць атаясамлівання ўсеагульнага значэння  (народнасці)  твора  і прысутных у ім  фальклорна-стылявых традыцый,  дэмакратычнай  тэматыкі, сацыяльнай блізкасці аўтара да народа. Канкрэтна-гістарычны падыход да праблемы народнасці. Крытэрыі народнасці: грамадская значнасць і глыбіня праблематыкі, гістарычная прагрэсіўнасць, ідэйна-эмацыянальная скіраванасць, адпаведнасць пафасу твораў і іх мастацкая праўдзівасць. Ідэйнае багацце, эстэтычная дасканаласць, мастацкае наватарства па-сапраўднаму народных твораў. Непарыўнасць паняццяў нацыянальнага і агульначалавечага. Крытэрыі народнасці паводле М.Дабралюбава і М.Багдановіча. Формы выяўлення народнасці ў творах лепшых айчынных і замежных пісьменнікаў.

Тэма 3 ЛІТАРАТУРНЫЯ РОДЫ І ЖАНРЫ; ЭПАС ЯК РОД ЛІТАРАТУРЫ 
Аб’ектыўная заканамернасць падзелу літаратуры на роды і жанры ў сувязі са шматлікасцю і разнастайнасцю слоўна-вобразных форм адлюстравання жыцця. Арыстоцель, Гегель, Бялінскі аб літаратурных родах. Жанр як адзінства ідэйна-зместавай і кампазіцыйна-стылявой арганізацыі твора ў яе цэласнасці і завершанасці і яго абумоўленасць асаблівасцямі і ўзроўнем гістарычнага развіцця літаратуры. Канцэпцыя А. Весялоўскага аб паходжанні літаратурных родаў з вуснапаэтычнай творчасці. Класіцызм і трактат Н.Буало “Паэтычнае мастацтва”. Новае разуменне жанру ў эпоху рамантызму. Развіццё некананічных жанраў. Разгалінаваная сістэма жанраў у рэалізме. Устойлівасць жанравых утварэнняў і іх гістарычная зменлівасць. Дыскусійнасць паняцця “літаратурны род” у навуцы 20 ст. М.Бахцін пра жанр як “памяць мастацтва”. Вызначэнне жанру твора як формы творчай самаарыентацыі мастака і своеасаблівага звароту да чытача. 

Эпас як самастойны літаратурны род, яго асношныя жанры і іх характарыстыка. Сузалежнасць аб’ёму эпічнай формы і тыпу адлюстравання жыццёвага матэрыялу, глыбіні пранікнення ў характар асобы. “Драбненне жыцця на кроплі” (паводле В.Бялінскага) і іншыя адзнакі малой эпічнай формы. Характэрныя рысы і багацце жанравай палітры сучаснай аповесці. Шматпланавасць, пераважна аб’ектыўны прынцып адлюстравання рэчаіснасці, дэталёвая засяроджанасць на лёсе асобнага чалавека, эвалюцыя характару ў разгорнутых прасторава-часавых узаемадачыненнях у жанры рамана. Тыпы структуры і багацце відаў буйнога эпасу. Асаблівасці паэтыкі мадэрнісцкіх раманаў. Абнаўленне мастацкай сістэмы сусветнага рамана праз “сімфанічнасць”, спалучэнне розных стыляў, звароты да міфаў, прытчаў, сімволікі і інш. Складанасці станаўлення беларускага рамана. Тэматычная і фармальная разнастайнасць буйнога эпасу ў сучаснай літаратуры. Тэндэнцыя да дыфузіі жанраў, мініраманізацыі і адкрытасці жанравай структуры твора. 

                Тэма 4  ДРАМАТУРГІЯ І ЯЕ ХАРАКТАРЫСТЫКА 
Адрозненне паняццяў «драматызм», «драматычны род» і «драматычны жанр». Скіраванасць драматургіі на тэатральнае мастацтва. Канфлікт як рухаючая сіла сюжэта, цэнтр дзеяння, што закранае ўсіх герояў у драматургічным творы;  форма паказу і выяўлення тых супярэчнасцей, што існуюць у рэчаіснасці. Галоўны і дадатковыя канфлікты ў творы. Знешні і ўнутраны канфлікты. 

Драматургія як адзін з самых складаных родаў літаратуры. Характарыстыка драматургічнага вобраза праз паводзіны і дзеянне. Абмежаванасць удзелу аўтара ў арганізацыі мастацкай прасторы драматургічнага твора. Роля рэмаркі ў тэксце. Сэнсавая і эмацыянальная нагрузка мовы персанажа ў п’есе. 

Камедыя, трагедыя, драма як цэнтральныя жанравыя групы ў драматычным родзе. Гісторыя  станаўлення  асноўных  відаў  драмы.  Спалучэнне цікавай займальнай інтрыгі і камічных характараў у камедыі. Стварэнне камізму праз неадпаведнасць паміж сапраўднай сутнасцю герояў і іх уяўленнямі пра сябе, празмернасць прэтэнзій да іншых.  Гумар, іронія, сатыра, сарказм, гратэск і іх роля ў фарміраванні драматургічных жанраў. Лірычная, сацыяльна-бытавая, сатырычная, фантастычная камедыі. Устойлівыя камедыйныя формы (вадэвіль, фарс, гратэск і інш.

Старажытнае паходжанне трагедыі, узнікненне яе на аснове абраду, звязанага з культам Дыяніса. Спецыфіка канфлікту і сюжэта  трагедыі. Вастрыня і напружанасць, антаганістычнае сутыкненне характараў у трагедыйным творы. Выключнасць героя, высакароднасць, гуманізм, маральна-этычная скіраванасць і духоўнасць яго мэт і ідэалаў, за якія ён гатовы і вымушаны ахвяраваць жыццём. Адрознасць паняццяў трагічнага і трагедыйнага. Драма як жанр, дзе жыццё раскрываецца ў вострых калізіях і супярэчнасцях праз напружанасць барацьбы, што разгортваецца паміж героямі. Сацыяльна-бытавая, псіхалагічная, сямейная, гістарычная, героіка-рамантычная  драмы. 

Міжжанравыя адзінкі драматургіі. Сінтэз высокага гераічнага пафасу і элементаў гумару, іроніі, сатыры, сарказму, фарса, гратэску ў трагікамедыі.   Суседства смешнага і сур’ёзнага, добрага і жорсткага, рэальнага і фантастычнага ў трагікамедыі. 

  Меладрама: спецыфіка канфлікту, дзе вострая інтрыга, заснаваная на маральна-павучальнай скіраванасці, супрацьпастаўленні дабра і зла, шчырых і надуманых ці ўдаваных пачуццяў, суправаджаецца павышанай эмацыянальнасцю і нават экзальтацыяй. 

Малая драматычная форма і яе асаблівасці. Дыялог, маналог герояў, рэпліка і рэмарка ў п’есе як асноўны сродак характарастварэння і перадачы дзеяння.         

Тэма 5 ПАЭЗІЯ: АСНОЎНЫЯ РОДАВЫЯ І ЖАНРАВА-ВІДАВЫЯ ПРЫКМЕТЫ 

Асноўныя прыкметы лірыкі як роду мастацтва з яго цэласнасцю, завершанасцю, спецыфічнай інтанацыйна-меладычнай, фанетычнай і сінтаксічнай аформленасцю. Разнастайнасць лірыкі паводле формы выказвання, перадачы перажыванняў і думак лірычнага суб’екта. Жанравыя формы лірыкі: ода, гімн, дыфірамб, эпіграма, пародыя, элегія, ідылія, стансы, мадрыгал, эпіталама, песня і інш. Сучасныя лірычныя жанры, іх характарыстыка. Спалучэнне класічных устойлівых ці абноўленых вершаваных структур і цалкам новых паэтычных адзінак. Узмацненне пазіцый верлібра ў лірыцы апошніх дзесяцігоддзяў. Версет, вершаказ, вершасловы, квантэмы, зномы, пункціры, лімерыкі, палімпсесты і іншыя паэтычныя формы ў сучаснай лірыцы. Асноўныя тэматычныя разрады паэзіі. Паняцці медытатыўнасці і сугестыўнасці. Няўстойлівасць межаў паміж родамі і ўзнікненне своеасаблівых міжродавых утварэнняў з уласнымі жанравымі групамі. 

Рыфма і яе роля ў інтанацыйным узбагачэнні верша, выяўленні яго вобразна-эмацыянальных адценняў, паэтычнай інструментоўкі. Багацце рыфмаў. Рэдкія віды рыфмы. Разнавіднасці вершаў па характару рыфмаў і рыфмоўкі: манарым, газель, двурым, гашма, бурымэ, каламбур, пантарым, рэхаверш, белы верш. Асаблівасці гукапісу ў ліпаграме, таўтаграме, стракатым і макаранічным вершах. Спецыфіка цэнтона, брахікалана.

Страфа і яе характарыстыка. Цвёрдыя формы верша: секстына, тэрцына, актава, трыялет, санет, рандо, рандэль, рытурнэль, хоку, хайку, танка, рубаі і інш. Рэдкія віды строф. Александрыйскі, алкееў, сапфічны вершы. Рансарава, спенсерава, анегінская строфы і асаблівасці іх структурнай і рытмічна-гукавой арганізацыі.

Самастойнасць ліра-эпасу як т.зв. чацвёртага роду літаратуры і яго вызначальныя прыкметы. Спецыфіка паэмы: сінтэтычная прырода жанру, наяўнасць сюжэта і персанажаў, вобраз лірычнага героя, адметная мастацкая сістэмы. Маналогі і дыялогі. Багацце жанравых мадыфікацый паэмы: гістарычная, філасофска, героіка-патрыятычная, рэвалюцыйная, сацыяльна-палітычная, сацыяльна-бытавая, драматычная, эпічная, сатырычная. Феномен цыклаў паэм. Ліра-эпічныя жанры (сюжэтны верш, байка, балада, вершаванае апавяданне, вершаваная аповесць, раман у вершах), іх характарыстыка. Адметнасці сучаснага ліра-эпасу як спецыфічнай мастацкай з’явы.

Гістарычная, гераічная, фантастычна-казачная, інтымная скіраванасць тэматыкі балады. Яе трагічны пафас і сюжэтны драматызм. Скандэнсаванасць і перарывістасць у перадачы дзеяння, дыялагічнасць. Адметнасць тыпу героя. Уплыў літаратурна-эстэтычных напрамкаў і канкрэтных сацыяльных падзей на зместава-фармальныя паказчыкі жанру балады. Адрозненне балады ў эпохі сентыменталізму, рамантызму, рэалізму.

Байка як ліра-эпічны жанр дыдактычнага гучання з алегарычным сэнсам і традыцыйным, а таму пазнавальным, колам матываў і вобразаў, непасрэдна сфармуляваным вывадам-мараллю ў выглядзе прыказкі, афарызма, павучальнай сентэнцыі. Народны эпас, апалог, прытча і байка. Шматзначнасць зместу байкі, напружанасць сюжэта, дыялагічнасць формы, моўная індывідуалізацыя герояў. Гумар, бытавы камізм, іронія, сацыяльная сатыра, гратэск, іншасказальнасць і іх роля ў байцы .

                  Тэма 6  АСНОЎНЫЯ СІСТЭМЫ ВЕРШАСКЛАДАННЯ
Вершаскладанне (версіфікацыя) як сістэма гукавой арганізацыі паэтычнай мовы на аснове пэўнай рытміка-інтанацыйнай суладнасці і перыядычнасці. Метрыка — навука аб асаблівасцях складава-гукавога афармлення і адпаведнай арганізацыі вершаваных твораў. 

Вершаваная мова як мова больш эмацыянальная, экспрэсіўная ў параўнанні з мовай празаічнай. Строгая рытмічнасць — характэрная адзнака і рыса паэтычнай мовы. Азначэнне верша як адметнай мастацкай адзінкі. Канстантны акцэнт у вершы. Асноўныя сродкі рытмічнай арганізацыі ў паэтычным творы (клаўзула, цэзура, акцэнт, паўза, рыфма, страфа). Багацце рытмікі верша ў сусветнай паэзіі, яго абумоўленасць пэўнымі фанетычнымі і арфаэпічнымі асаблівасцямі нацыянальных моў. 

Сістэмы вершаскладання, іх агульная характарыстыка. 
Антычнае (метрычнае) вершаскладанне, яго самыя характэрныя адзнакі і прыкметы. Паняцце моры як адзінкі часу. Улік доўгіх і кароткіх складоў. Метрыка – спалучэнне стоп у вершаваным радку. Пентаметр (пяцістопны дактылічны памер, падзелены цэзурай на два паўрадкоўі) і гекзаметр (шасцістопны памер з пяці дактылічных і адной харэічнай стоп) як найбольш пашыраныя метры ў антычным вершы. Спалучэнне гекзаметра і пентаметра. Уплыў антычнага вершаскладання і яго асноўных памераў на сілаба-танічную сістэму вершаскладання. Антычнае вершаскладанне і беларуская паэзія.

Асаблівасці сілабічнай сістэмы вершаскладання, яе найбольш характэрныя адзнакі і прыкметы. Прынцып роўнаскладовасці радкоў, парная рыфмоўка, жаночая рыфма. Віды сілабічных вершаў: 8-, 9-, 11-, 13-, 15-складовыя памеры.  С.Полацкі як заснавальнік сілабікі. Рэфармацыя сілабікі ва ўсходнеславянскіх літаратурах. Сілабічнае  вершаскладанне і беларуская паэзія; яго эвалюцыя пад уплывам фанетычнай і акцэнтнай сістэмы нацыянальнай мовы. 

Сілаба-танічная  сістэма  вершаскладання  як найбольш распаўсюджаная і шырокаўжывальная ва ўсходнеславянскіх літаратурах, у тым ліку і ў беларускай. Прычыны пераходу гэтых літаратур да сілаба-тонікі. Прынцып уліку націскных і ненаціскных складоў як асноўны ў гэтай сістэме версіфікацыі. 

Стапа і памер у сілаба-тоніцы. Двух- (ямб, харэй) і трох- (анапест, дактыль, амфібрахій) складовыя стопы. Пірыхій, спандэй як дадатковыя стопы. Паняцці праклітыкі і энклітыкі. Паўза, цэзура, клаўзула, рыфма, страфа – асноўныя сродкі выразнасці ў складанаціскной сістэме версіфікацыі. Вольны і белы вершы, іх характарыстыка. 

Танічная сістэма вершаскладання, яе найбольш характэрныя асаблівасці. Роўная або прыкладна роўная колькасць націскных складоў у радках. Народна-песенныя вытокі тонікі. Моцныя націскі і рыфма ў танічным вершы. Разнавіднасці літаратурнага  танічнага  верша. Дольнік і паўдольнік. У.Маякоўскі  як  адзін  з заснавальнікаў акцэнтнага верша ў савецкай паэзіі. Танічнае вершаскладанне і беларуская паэзія.

Верлібр (свабодны верш) і яго характарыстыка. Раскаванасць, адсутнасць строгай строфікі, рыфмы і памеру ў верлібры. Інтанацыйна-сэнсавы прынцып арганізацыі вершаваных радкоў як асноўны ў паэтычнай прасторы верлібра. Сусветная паэзія і верлібр. Верлібр у творах беларускіх паэтаў. Роля М.Танка, А.Разанава, У.Арлова і іншых ва ўзбагачэнні беларускага свабоднага верша.   

Перспектыўнасць і разнастайнасць версіфікацыйных сістэм у сучаснай літаратуры. Максімальная набліжанасць вершаванага радка да прасодыі народнай мовы, жывой пульсацыі чалавечых думак і эмоцый. Залежнасць рытміка-інтанацыйных прынцыпаў ад творчай задумы, характару суб’екта і аб’екта, формы паэтычнага самавыяўлення і адлюстравання. Распрацоўка традыцыйных і пошукі новых прынцыпаў вершаскладання.       

 Тэма 7 ПРЫНЦЫПЫ АНАЛІЗУ МАСТАЦКАГА ТВОРА;                                                  АСНОЎНЫЯ ЭЛЕМЕНТЫ ЗМЕСТУ 

Прынцыпы і шляхі разгляду асобнага літаратурнага твора: апісанне, аналіз, літаратуразнаўчая інтэрпрэтацыя, кантэкстуальнае вывучэнне. Сінхронны і дыяхронны разгляд. Гістарызм і аб’ектыўная рэальнасць у мастацкім творы. Непарыўныя суадносіны часткі з цэлым — важная ўмова па-сапраўднаму навуковага і ўсебаковага аналізу твора. Прынцып захавання адзінства зместу і формы пры аналізе асобнага літаратурна-мастацкага твора. 
Прыкладная схема і спецыфічныя асаблівасці разгляду эпічнага і драматургічнага твораў. Прасторава-часавая, псіхалагічная, моўная сфера апавядання. План характарыстыкі мастацкага вобраза-персанажа. Уменне арыентавацца ў лагічным радзе: персанаж — герой — індывідуальнасць — характар – тып. Паняцце псіхалагізму і сродкі яго ўвасаблення.Асаблівасці аналізу лірычнага твора, пачынаючы з яго зместу і заканчваючы рытмічнай арганізацыяй. 

Агульнае паняцце пра змест і форму літаратурнага твора. Змястоўны характар такіх кампанентаў мастацкага цэлага, як тэма (тэматыка), праблема (праблематыка), ідэйна-эстэтычны пафас твора, ідэя, канфлікт. Складнікі формы: кампазіцыя, архітэктоніка, мова. Змястоўна-фармальныя кампаненты літаратурна-мастацкага твора: персанажы (характары) і сюжэт.

Літаратурны твор як складаная сістэма, утвораная дыялектычным спалучэннем ідэйна-эмацыянальнага зместу і экспрэсіўна-вобразнай формы. Метадалагічнае значэнне размежавання зместу і формы ў мастацкім творы. Вядучая роля зместу ў адносінах да формы. Канструктыўная роля формы ў выражэнні мастацкага зместу і яе адносная самастойнасць. Гармонія, адзінства зместу і формы –  асноўны закон мастацтва. 
Тэарэтычная паэтыка як вучэнне аб асаблівасцях арганізацыі ў адзінае і непарыўнае мастацкае цэлае асобных кампанентаў літаратурнага твора, складаных узамаадносінаў усіх яго ўзроўняў, у тым ліку сістэмы вобразных і моўна-выяўленчых сродкаў. 

Тэма (тэматыка) твора як жыццёвая аснова для пастаноўкі тых або іншых праблем, пасрэднік паміж эстэтычным і канкрэтным светам, першапачатковы момант сцверджання творцам канцэпцыі быцця. Аб’ектыўная рэчаіснасць — асноўная крыніца тэматыкі мастацкіх твораў. Роля светапогляду і асабістага жыццёвага вопыту аўтара, канкрэтна-гістарычнага падыходу ў звароце да пэўных тэм і іх мастацкім асэнсаванні.

Праблема (праблематыка) — вострае жыццёвае пытанне (сукупнасць іх), што падштурхнула аўтара да напісання твора і ставіцца і раскрываецца ў творы ў святле пэўнай ідэі. Вылучэнне і ўзмацненне мастаком актуальных і цікавых для пэўнага часу момантаў рэчаіснасці. Залежнасць праблематыкі твора ад светабачання пісьменніка, тыпу яго мастацкага мыслення і патрэб эпохі. Спецыфіка мастацкай праблематыкі, яе адрозненне ад праблематыкі даследаванняў навуковай і публіцыстычнай скіраванасці. 

Ідэя (ідэйны змест) твора як галоўная канцэптуальная думка, што вынікае з усёй сістэмы карцін і вобразаў. Аксіялагічны і маральна-этычны характар ідэі. Абагульняючы сэнс аўтарскіх ацэнак пры перадачы жыцця ў мастацкім творы. Пафас як вышэйшая форма ідэйна-эмацыянальнага перастварэння жыцця пісьменнікам і яго віды. Спалучальнасць і ўзаемапераходы відаў пафасу, іх тыпалогія. 

Паняцце ідэйна-тэматычнага адзінства твора; непарыўнасць як вынік цеснага ўзаемаперапляцення і ўзаемапранікнення ў творы тэматыкі, праблематыкі, ідэйнага зместу, ідэйна-эстэтычнага пафасу.

Канфлікт як аснова і рухаючая сіла дзеяння, адлюстраванне ў творы барацьбы, сутыкнення характараў з процілеглымі або адрознымі інтарэсамі, думкамі, пачуццямі, эмоцыямі, перажываннямі, імкненнямі. Вызначэнне канфліктам асноўных стадый развіцця сюжэта. Канфлікт і калізія. Тыпы канфліктаў паводле асаблівасцей дзеяння і характару супярэчнасцей паміж персанажамі. Асаблівасці выяўлення канфлікту (сюжэтнае  і пазасюжэтнае). Адметнасці тыпаў канфлікту ў драматургіі, эпасе, лірыцы. Трансфармацыя канфлікту ў творы ў ходзе яго развіцця (абвастрэнне, невырашальнасць, згладжванне і г.д.). Залежнасць эстэтычнай спецыфікі мастацкіх супярэчнасцей ад характару антаганізму, што выяўляецца ў творы (канфлікт высокага з высокім і трагічны пафас; канфлікт нізкага з нізкім і камічны пафас; канфлікт нізкага з высокім і сатырычны пафас; канфлікт высокага з нізкім і гераічны пафас). 

Пэўная агульнасць канфліктаў у розных творах адной эпохі. Спецыфіка канфлікту ў антычным мастацтве. Адметнасці мастацкіх канфліктаў у літаратуры эпохі Сярэдневякоўя Асаблівасці калізій і супярэчнасцей у мастацтве Адраджэння. Класіцыстычны канфлікт і яго адзнакі. Спецыфіка канфлікту ў мастацтве рамантызму. Натуралістычны канфлікт. Канфлікт у творах рэалістычнага напрамку. Адметнасці канфліктаў і калізій у мадэрнісцкіх і постмадэрнісцкіх творах.

            Тэма 8 ФОРМА ЛІТАРАТУРНАГА ТВОРА

Зместава-фармальныя элементы літаратурнага твора. Дзеючая асоба і яе мастацкія функцыі ў тэксце. Персанажы цэнтральныя, другарадныя і эпізадычныя. Прыёмы і сродкі аўтарскай характарыстыкі герояў. Характар як значны ў ідэйна-эстэтычным плане вобраз мастацкага твора, створаны пісьменнікам з дастатковай паўнатой і выразнасцю, праз які раскрываецца гістарычна, сацыяльна, нацыянальна-ментальна і асабова абумоўлены тып паводзін людзей, выяўляецца маральна-этычная канцэпцыя чалавечага існавання. Характар-тып і яго прыкметы. Спецыфіка характараў і асаблівасцей іх раскрыцця ў эпічных, лірычных і драматычных творах.

Характары і абставіны, іх цесная ўзаемасувязь і ўзаемаабумоўленасць. Разуменне абставін не толькі як знешніх асаблівасцей асяроддзя, фона дзеяння, але і як дзейснай формы выяўлення ўнутранага стану герояў з усімі вызначальнымі рысамі. Сюжэт – разгорнутая, разгалінаваная сістэма падзей у творы, праз якія раскрываюцца характары персанажаў. Азначэнне сюжэта паводле М.Горкага. Сюжэт і фабула. Дзеянне, што грунтуецца на пэўным канфлікце, як аснова сюжэта. Грамадскія і асабістыя канфлікты ў сюжэтах, іх узаемадзеянне. Асноўныя састаўныя часткі (стадыі, этапы) сюжэта: экспазіцыя, завязка, развіццё дзеяння, кульмінацыя і развязка. Сюжэты навелістычныя, хранікальныя і канцэнтрычныя. Сюжэт у эпічным, драматычным і ліра-эпічным творах. Праблема сюжэта ў лірыцы. Бессюжэтныя творы і творы з “размытым” сюжэтам. Своеасаблівасць, непаўторнасць сюжэта ў кожным канкрэтным творы і наяўнасць некаторай агульнасці, падабенства ў развіцці дзеяння ў творах пэўнай нацыянальнай літаратуры, літаратур кантынента, свету (“вандроўныя”, “блукаючыя” сюжэты). Сюжэт і жыццё, сюжэт, домысел і мастацкая выдумка. Сюжэты рэалістычныя, рамантычныя, гістарычныя, фантастычныя, казачна-алегарычныя, авантурныя, дэтэктыўныя, прыгодніцкія і інш.

Кампазіцыя як складаная будова літаратурнага твора: размяшчэнне, спалучэнне і суаднесенасць у ім асобных частак, састаўных элементаў сюжэта, вобразаў-характараў, сцэн, эпізодаў, карцін, дыялогаў, маналогаў, аўтарскіх адступленняў, падзел твора на часткі, раздзелы, строфы і г.д. Перадгісторыя, пралог, эпілог і паслягісторыя як магчымыя часткі сюжэтна-кампазіцыйнай арганізацыі твора. Абумоўленасць кампазіцыі задумай твора, яго жанрам, жыццёвым матэрыялам, пакладзеным у аснову адлюстравання, адносінамі пісьменніка да закранутых падзей, ідэйным зместам твора, а таксама асаблівасцямі прасторавай і часавай арганізацыі дзеяння. Кампазіцыя як спосаб увасаблення мастацкай ідэі, раскрыцця характараў. Аднапланавы і шматпланавы тыпы кампазіцыі. Хранікальная і навелістычная, прамая і інверсійная кампазіцыі. Мантажная кампазіцыя. Вяршынная кампазіцыя. Тыпы лірычнай кампазіцыі: амебейная, анафарыстычная, кальцавая, ланцужковая. Кампазіцыя і архітэктоніка, пэўная блізкасць, але не тоеснасць гэтых паняццяў.

Тэма 9  МОВА МАСТАЦКАГА ТВОРА ЯК АСНОЎНЫ ЭЛЕМЕНТ ФОРМЫ І ЯЕ ФУНКЦЫІ 
Абагульненае паняцце мовы як пэўнай знакавай сістэмы, што ўтрымлівае ў сабе універсальныя адзнакі ўсіх канкрэтных моў, непарыўна звязана з узнікненнем і існаваннем чалавека разумнага і мае сацыяльнае прызначэнне. Мова асобнага народа і яе поліфункцыянальнасць. Мова – форма захавання ведаў аб рэчаіснасці і сродак перадачы інфармацыі (эпістэмалагічная і інфармацыйная функцыі), а таксама эфектыўны спосаб атрымання новых дадзеных аб ёй (пазнаваўчая, або кагнітыўная функцыя). Намінацыя з’яў акаляючага свету і забеспячэнне патрэб працэсу мыслення.

Асноўныя сацыяльныя формы мовы: індывідуальная мова асобнага носьбіта (ідыялект), мова невялікай, тэрытарыяльна абмежаванай групы людзей (гаворка), гаворкі з відавочным унутрыструктурным адзінствам (дыялект), мова як сінтэз дыялектаў, традыцый і іншых сацыяльных параметраў пры моўнай самасвядомасці яе носьбітаў. Няспыннасць працэсу сацыяльна-гістарычнай зменлівасці мовы. 

Гукавая матэрыя – першасная субстанцыя мовы. Цэласнасць (лексічнае значэнне) і несамастойнасць (граматычнае значэнне) сэнсавых блокаў. Сінтаксічная арганізацыя мовы. Дыялектычнае адзінства мовы (матэрыяльнае) і мыслення (ідэальнае). Мова – “непасрэдная рэчаіснасць думкі” (К.Маркс), зброя мыслення, яго ўвасабленне ў слоўна-лагічным выглядзе.

Мова і грамадства. Кансалідуючая роля мовы ў працэсе ўтварэння нацыі. Шматстайнасць мовы ў сувязі з адрознымі сферамі яе ўжывання. Своеасаблівасці і дыферанцыяцыя стыляў. Унутраныя, звязаныя з адметнасцямі самой яе сістэмы, і знешнія (пазамоўныя) стымулы і фактары развіцця і функцыянавання мовы. 

Узаемаабумоўленасць мовы твора і яго жанру. Цесная сувязь прыёмаў і сродкаў паэтычнага пісьма са зменай стыляў і творчых метадаў. Непасрэднае адлюстраванне такой сузалежнасці ў літаратурных праграмах і маніфестах розных мастацкіх напрамкаў. Творчы пачатак і прынцып суразмернасці ў паэтычнай мове. Саюз алгебры і гармоніі. Чуйнае стаўленне да слова і адсутнасць строгай нарматыўнасці, іншых абмежаванняў, патэнцыяльная свабода ў выбары вобразна-моўных сродкаў і высокая ступень адказнасці пісьменніка за культуру мовы твора. Спецыфіка мовы мастацкай літаратуры на кожным з яе структурных узроўняў. План зместу і план выражэння. 

Мова як “першаэлемент літаратуры” (М.Горкі), яе “матэрыял і інструмент” (Я.Колас), галоўны сродак адлюстравання жыцця ў мастацкіх творах, стварэння вобразаў і карцін аб’ектыўнага і народжанага фантазіяй аўтара свету. Нацыянальная мова — багатая крыніца вобразна-выяўленчых магчымасцей літаратурнай мовы. Асноўныя ідэйна-эстэтычныя функцыі мастацкага слова. Эстэтычная скіраванасць, вобразнасць, іншасказальнасць, эмацыянальнасць і экспрэсіўнасць як асноўныя прыкметы мовы твораў мастацкай літаратуры. Празаічная, драматычная і вершаваная мова. Асаблівасці мовы аўтара і мовы дзеючых асоб у складзе мовы мастацкага твора. Лексіка-семантычныя і вобразна-выяўленчыя магчымасці мастацкай мовы. Эмацыянальна-экспрэсіўнае значэнне слова і яго частак. 

Тэма 10 СРОДКІ АГУЛЬНАНАРОДНАЙ І СПЕЦЫФІЧНАЙ ЛЕКСІКІ

Лексіка як сукупнасць слоў мовы, яе слоўнікавы склад. Знамянальныя і службовыя, абстрактныя і канкрэтныя словы. Сінонімы, антонімы, гіпонімы (словы, арганізаваныя па прынцыпу падпарадкавання значэнняў) і іх роля ў плане зместу лексікі. Сінанімія поўная (абсалютная) і частковая (адносная); семантычная і стылістычная; фразеалагічная, словаўтваральная і граматычная. Стылістычная нейтральнасць дамінанты ў сінанімічным радзе. Антанімія як тып семантычных адносін лексічных адзінак з супрацьлеглым значэннем. Розна- і аднакаранёвыя антонімы. Асноўныя класы антонімаў. Зрух ў лексічным значэнні слова і ўзнікненне ці знікненне мнагазначнасці, утварэнне амонімаў. Спецыфіка ўтварэння амографаў. Супадзенне ў вымаўленні і адрознасць у напісанні амафонаў. Амаформы як розныя граматычныя з’явы, што супадаюць па гукавой абалонцы. Фанетычна-графічная і марфемна-састаўная блізкасць паронімаў. 

Народная фразеалогія як выява своеасаблівасцей, нацыянальнага каларыту, багацця лексікі і экспрэсіўна-стылістычных адценняў мовы. Прырода ўстойлівых спалучэнняў слоў і сказаў, іх прыкметы і заканамернасці функцыянавання ў тэксце. Строгая фіксацыя семантычнай структуры і пэўнага лексіка-граматычнага складу фразеалагізмаў. Фразеалагічныя зрашчэнні (ідыёмы), адзінствы, спалучэнні, выразы, або ўстойлівыя фразы. 

Своеасаблівая рытмічная арганізаванасць і структурная ўстойлівасць, завершанасць выказвання і павучальны характар прыказкі. Дакладны і іншасказальны сэнс прыказкі. Пераважна літаральны план, вобразнасць і сцісласць прымаўкі. Устойлівасць формы і магчымасць трансфармацыі ў тэксце. Абагуленасць і лаканізм, “крылатасць” выражэння, мастацкая завостранасць думкі ў афарызме. Сентэнцыя, максіма, пародыя. Лагічна-сінтаксічная завершанасць афарызмаў у адрозненне ад т.зв. крылатых слоў.

Спецыфічная лексіка і яе  роля ў складзе мовы твораў мастацкай літаратуры (жарганізмы, вульгарызмы, прафесіяналізмы, варварызмы, дыялектызмы і інш.). Устарэлая лексіка і захаванне яе ў пасіўным слоўніку мовы. Гістарызмы і архаізмы як асноўныя разрады ўстарэлых слоў. 

Абазначэнне новых жыццёвых рэалій праз неалагізмы. Сацыяльныя патрэбы, эксперыментальныя мэты і задачы экспрэсіўна-эмацыянальнай і стылістычнай выразнасці як рухавікі ўзнікнення новых слоў. Аказіяналізм як пабудаванае па законах той ці іншай мовы і ўжытае толькі для дадзенага выпадку ў пэўным кантэксце слова. 

Тэма 11 ІНШАСКАЗАЛЬНАСЦЬ ЯК ФУНКЦЫЯ МОВЫ МАСТАЦКАГА ТВОРА; 

Выкарыстанне слова ці спалучэння слоў у пераносным значэнні з мэтай узмацнення і ўзбагачэння вобразна-выяўленчых магчымасцей сродкаў мовы. Старажытнасць паходжання тропаў, узнікненне і вылучэнне іх у асобную сістэму ў эліністычнай рыторыцы. “Важней за ўсё – быць адмысловым у метафарах” (Арыстоцель). Арганічная схільнасць мовы да ўтварэння тропаў як дзейснай формы выяўлення прынцыпаў эканоміі, гнуткасці, разнастайнасці спосабаў выражэння зместу і формы яе знакавай сістэмы. Рэальны і патэнцыяльны модусы мовы. Магчымасці перадачы новых сэнсаў, пунктаў гледжання, нечаканых, “выпадковых”  сувязей суб’екта тэксту з аб’ектнай сферай. Шматстайнасць і складанасць сінтэзу (і аналізу) новых значэнняў у выніку ўзаемадзеяння і камбінавання парадыгматычнай і сінтагматычнай восей мовы.   

Спецыяльныя выяўленчыя сродкі мовы (мастацкія тропы)  як самыя шырокаўжывальныя  ў мове  твора,   асабліва  вершаванага. Віды простых (эпітэт, параўнанне) і складаных (метафара, метанімія, сінекдаха, гіпербала, літота, перыфраз, эўфемізм, іронія, алегорыя, сімвал і інш.) тропаў, іх характарыстыка. 

Падзел тропаў па спосабах утварэння, мастацкай прыродзе, ідэйна-эстэтычнай ролі на метафарычныя (параўнанне, увасабленне, адухаўленне, персаніфікацыя, сімвал, алегорыя і інш.) і метанімічныя (метанімія, сінекдаха, перыфраз, эўфемізм і інш.). Цесная суаднесенасць тропаў, іх частае напластаванне, узаемапранікненне. 

Сузалежнасць спецыяльных мастацкіх сродкаў і задумы твора, яго жанравых асаблівасцей, ідэйнага зместу. Тропы як адзін са значных і паказальных элементаў стылю, манеры пісьма аўтара.  
Тэма 12 ФОНІКА І ІНТАНАЦЫЙНА-СІНТАКСІЧНАЯ АРГАНІЗАЦЫЯ ТЭКСТУ ЯК ВАЖНЕЙШЫЯ КАМПАНЕНТЫ ЯГО МАСТАЦКАЙ ЦЭЛАСНАСЦІ

Паэтычная фанетыка (фоніка) і яе элементы: гукапіс, гукаперайманне, анаматапея. Гукавы паўтор як асноўны элемент арганізацыі мовы вершаванага твора. Упарадкаванасць гукавых паўтораў і іншых фанетычных з’яў для дасягнення  эўфаніі мовы твора. Характар гукаў і іх уплыў на сэнсава-мастацкую выразнасць твора. Разнавіднасці паўтораў па характару гукаў.  Алітэрацыя: кансананс і асананс. Паўторы па колькасці выкарыстаных гукаў: двайныя, трайныя і г.д.; простыя і складаныя; поўныя і няпоўныя. Падзел паўтораў паводле прынцыпу размяшчэння гукаў у словах і вершах: анафара, эпіфара, стык, кальцо, іх шматлікія камбінацыі. Роля фанетычнай арганізаванасці верша ў дасягненні яго эстэтычнай дасканаласці, мастацкай выразнасці, узбагачэння ўнутрытэкставымі сувязямі. 

Сэнсавыя, эмацыянальна-лагічныя суадносіны і размяшчэнне слоў у сказах. Інтанацыя і такія важныя кампаненты яе, як паўзы, што перадаюцца на пісьме адпаведнымі знакамі прыпынку, мелодыя (сукупнасць і суладдзе інтанацыйна-сэнсавых адценняў мовы праз павышэнне ці паніжэнне голасу), акцэнты ці націскі (рытмічныя, лагічныя, эмацыянальныя), тэмп (ступень хуткасці або запаволенасці ў вымаўленні фраз). 

Выкарыстанне пісьменнікамі інтанацыйна-меладычных  і рытарычных (рытарычныя пытанні, звароткі, выгукі, абрыў, умаўчанне) магчымасцей мовы. 

Стылістычныя фігуры, заснаваныя на паўторах. Самастойнае функцыянаванне ў творы рэфрэна. Шматзлучнікавасць (полісіндэтон) і бяззлучнікавасць (асіндэтон). Шматпрыназоўнікавасць. Эпістрафа і эпанастрафа. Сімплака як від сінтаксічнага паралелізму. Прыём падваення – эфектыўны сродак завастрэння ўвагі на пэўных з’яве ці прадмеце, а таксама ўзмацнення эмацыянальнай паэтычнасці мовы. Анакалуф як лагічная ці сінтаксічная няўзгодненасць асобных частак выказвання. Анжанбеман (перанос строфны, радковы, складовы). Ампліфікацыя, градацыя як прыёмы нагнятання, узмацнення ці паслаблення эмацыянальнай напружанасці фразы. Рэтардацыя і яе функцыі ў мастацкім тэксце. Эліпсіс і інверсія, антытэза і аксюмаран, іх роля ў арганічным выяўленні думак і пачуццяў аўтара. Абумоўленасць складанай сінтаксічнай сістэмы мастацкага твора яго ідэйна-эстэтычным зместам і вобразна-паэтычнымі асаблівасцямі.   

Тэма 13  ЛІТАРАТУРНЫ ПРАЦЭС: ЯГО СТАДЫЯЛЬНЫЯ АГУЛЬНАСЦІ І НАПРАМКІ 
Агульнае паняцце аб літаратурным працэсе. Літаратурны працэс як гістарычна і сацыяльна абумоўленае існаванне, функцыянаванне і эвалюцыя мастацтва слова на працягу пэўнага гістарычнага адрэзку ў той ці іншай краіне, рэгіёне, кантыненце або на працягу ўсяго развіцця сусветнага прыгожага пісьменства ад яго зараджэння і да нашых дзён. Асобныя фактары і вызначальныя складнікі развіцця прыгожага пісьменства ў прасторы і часе. Узаемаповязь паняццяў пісьменнік → мастацкі твор ← чытач. Праблема пераемнасці і заўсёднага абнаўлення ў літаратурным працэсе. Непарыўная повязь і дзейснае функцыянаванне традыцый і наватарства ў жывым літаратурным працэсе як умова яго плённага і жыццядайнага працягу.

Літаратурна-мастацкі (творчы) метад і стыль, літаратурны напрамак і літаратурная плынь як паняцці, што асэнсоўваюць і перадаюць агульныя заканамернасці літаратурнага працэсу. Паняцце творчага метаду. Стыль і яго непасрэднае дачыненне да літаратурна-мастацкага метаду. Вядучыя метады і стылі еўрапейскай і сусветнай літаратуры. 

Мастацкі напрамак як з’ява літаратурнага працэсу, платформу якога ўтварае сукупнасць праграмных палажэнняў творчасці шэрагу пісьменнікаў, што ва ўласнай мастакоўскай практыцы прытрымліваюцца пэўных эстэтычных установак і прынцыпаў таго або іншага творчага метаду. Канкрэтна-гістарычны і эпахальны характар узнікнення і функцыянавання літаратурных напрамкаў. Класіцызм, сентыменталізм, рамантызм, рэалізм, натуралізм, мадэрнізм і асаблівасці іх узаемадзеяння ў сусветнай і беларускай літаратурах. Праграмы, маніфесты, дэкларацыі таго ці іншага напрамку як сведчанне яго станаўлення і канчатковага афармлення.

Барока як адзін з першых найбольш значных стыляў еўрапейскага мастацтва, яго храналагічныя рамкі, сацыяльна-гістарычныя і эстэтычна-культурныя прычыны і ўмовы ўзнікнення, асаблівасці развіцця. Пампезнасць, пышнасць, вычварнасць форм як рысы стылю барока. Пэўная штучнасць тэматыкі і праблематыкі твораў, ускладненасць, «мудрагелістасць» сюжэта і кампазіцыі, моўная «расквечанасць» у творах барока. 

Еўрапейскі класіцызм 17 — 18 стст. як першы ў сусветнай літаратуры напрамак з ярка выражанай эстэтычнай праграмай і адметным стылем. Эстэтычныя і сацыяльна-гістарычныя прычыны і ўмовы ўзнікнення. Арыентацыя на антычнае мастацтва, строгая нарматыўнасць, культ розуму і грамадскіх ідэалаў, строгасць жанравай сістэмы, прынцып адзінства месца, часу і дзеяння як вызначальныя рысы паэтыкі класіцызму. 

Храналагічныя межы, сацыяльныя і эстэтычныя прычыны ўзнікнення, філасофскія асновы і адметнасці жанравай сістэмы сентыменталізму. Дэмакратызм галоўнага героя, увага на прыродным свеце, асаблівасці тэматыкі, праблемнай скіраванасці, пафасу твораў. Асаблівасці выяўлення прынцыпаў сентыменталізму і яго найбольш яркія постаці ў заходнееўрапейскіх, рускай і беларускай літаратурах.

Рамантызм: асаблівасці станаўлення і развіцця. Сувязь рамантызму з сентыменталізмам. Палемічныя адносіны рамантыкаў да эстэтыкі і паэтыкі класіцызму. Свабода выяўлення суб’ектыўнай пазіцыі мастака, культ пачуцця і павышаная цікавасць да мінуўшчыны і ўнутранага свету асобы, матыў прароцтва, вядучая роля фантазіі, вымыслу, прыём кантрасту ў рамантычным мастацтве. Нараджэнне гістарычных жанраў у галіне паэзіі, прозы, драматургіі. Увядзенне рамантыкамі ў літаратуру “мясцовага каларыту”. Арыентацыя на скарбы вусна-паэтычнай творчасці свайго і іншых народаў. Разнастайнасць жанравай сістэмы рамантызму. Роля рамантызму ў развіцці сусветнага і айчыннага мастацтва слова. 

Фарміраванне ў пачатку 19 ст. рэалістычнага метаду як вядучага ў сусветным прыгожым пісьменстве. Шырокі ахоп рэчаіснасці, імкненне да глыбіннага спасціжэння жыцця ва ўсёй яго складанасці, гістарычная канкрэтнасць у паказе сацыяльнай рэчаіснасці, адлюстраванне цесных узаемадачыненняў асобы і грамадства, прынцып мастацкай праўдзівасці, псіхалагізм, перадача самых тонкіх нюансаў чалавечай душы – вызначальныя якасці і рысы рэалістычнага метаду. “Паказ тыповых характараў у тыповых абставінах” (Ф.Энгельс). Асноўныя этапы развіцця рэалізму. Ф. Багушэвіч як заснавальнік метаду крытычнага рэалізму ў нацыянальнай літаратуры. Сацыялістычны рэалізм і сённяшнія погляды на яго. Мастацкія здабыткі рэалізму ў сусветнай, рускай і беларускай літаратуры.
Тэма 14  ЛІТАРАТУРНАЯ ПЛЫНЬ, ШКОЛА І ІХ РОЛЯ Ў МАСТАЦКІМ ПРАЦЭСЕ 
Літаратурная плынь як разнавіднасць унутрылітаратурнага напрамку, што ўзнікла на аснове пэўных светапоглядных, стылявых і некаторых іншых разыходжанняў паміж яго прадстаўнікамі. Літаратурная плынь, групоўка і школа: пэўная блізкасць, але не тоеснасць гэтых паняццяў і з’яў, што абазначаны імі.

Натуралізм як адметная літаратурна-мастацкая плынь. Э.Заля як родапачынальнік натуралізму. Выкарыстанне метадаў прыродазнаўчых  навук  пры даследаванні і адлюстраванні жыцця канкрэтнага індывіда і грамадства ў цэлым, акцэнтацыя асаблівай увагі на біялагічным або фізіялагічным пачатках, на спадчыннасці чалавека. Імкненне да максімальнай аб’ектыўнасці, навуковасці ў адлюстраванні жыцця, скрупулёзнае апісанне нораваў людзей, асаблівасцей побыту пэўнага сацыяльнага асяроддзя як станоўчы бок літаратурнай практыкі натуралістаў. Натуралізм і беларуская літаратура.

Мадэрнізм як філасофска-эстэтычны рух у літаратуры і мастацтве ХХ ст.: эстэтычна-культурныя і сацыяльна-гістарычныя прычыны ўзнікнення. Звышакцэнтацыя ўвагі мастака на праблеме поўнага адчужэння асобы ад грамадства, выяўленне ўсяго комплексу адчуванняў чалавека ў складаных сацыяльных абставінах і псіхалагічных сітуацыях. Мадэрнізм і рэалізм, асаблівасці іх узаемадачынення. Найбольш значныя прадстаўнікі мадэрнісцкай літаратуры на еўрапейскм кантыненце і ў свеце. Мадэрнізм і беларуская літаратура. Адкрыты дыскусійны характар праблемы мадэрнізму. Паняцце постмадэрнізму.  

Адзінства асноўных ідэйна-мастацкіх асаблівасцей у творчасці шэрагу блізкіх адзін да аднаго пісьменнікаў  ў той ці іншы гістарычны перыяд. Футурызм, імажынізм, дадаізм, экспрэсіянізм, імпрэсіянізм, экспрэсіянізм, сюррэалізм, канструктывізм, абстракцыянізм, кубізм, экзістэнцыялізм, канцэптуалізм, артызм і іншыя літаратурныя плыні, іх характарыстыка. Мастацтва эпохі постмадэрнізму.

Агульны крызіс культуры і кампраментацыя рэалістычных прынцыпаў як прычына ўзнікнення сімвалізму (французскія паэты П.Верлен, А.Рэмбо, С.Малармэ і інш.). Сімвалізм і ідэалістычная філасофія. Зварот да старажытнага і сярэдневяковага мастацтва, давер векавым культурным каштоўнасцям. Вера ў надрэальную, ірацыянальна-лагічную сілу паэтычнай мовы, музычная стыхія, перавага лірычна-вершаванага пачатку, інтуітыўнае спасціжэнне адзінства свету праз вобразы-знакі. Смутак аб духоўнай свабодзе, прадчуванне сацыяльных сусветных крызісаў. Патрабаванне “чыстага”, “свабоднага” мастацтва, гранічны індывідуалізм, падкрэсленае нежаданне быць агульназразумелым.

Акмеізм і яго апазіцыйнасць у адносінах да паэтычнай практыкі сімвалістаў. Памкненне “да цудоўнай яснасці” (М.Кузмін). Лагічнасць мастацкай задумы, стройнасць кампазіцыі, выразнасць арганізацыі і ўсіх элементаў мастацкай формы. Рэабілітацыя эстэтыкі розуму і гармоніі. Сцверджанне самакаштоўнасці рэчыўнага і прыроднага свету, а найперш – чалавечага жыцця. Мастацкае засваенне шматвобразнай явы. Культура як вышэйшая інстанцыя ў іерархіі акмеістычных каштоўнасцей, “смутак па сусветнай культуры” (В.Мандэльштам). Уважлівае стаўленне да памяці і традыцый, захаванне культурных заваёў, арыентацыя на прасторавыя мастацтвы (жывапіс, архітэктура, скульптура) у адрозненне ад пануючага духа музыкі ў сімвалізме. 

Футурызм як адна з авангардысцкіх плыняў у выяўленчым мастацтве і літаратуры 1910-20-х гг. у Італіі і Расіі (Ф.Марынеці, В.Хлебнікаў, В.Каменскі, І.Севяранін, Б.Пастэрнак, У.Маякоўскі і інш.). Імкненне стварыць “мастацтва будучыні”, адмаўленне традыцыйнай культуры, яе мастацкіх норм і каштоўнасцей, культ эстэтыкі урбанізму і машыннай індустрыі, сучаснага вялікага горада, маштабных абагульненняў. Непрызнанне гармоніі, свядомая дэфармацыя прапорцый, форм, слоў; выкарыстанне матэматычных і музычных знакаў, асобных фрагментаў “тэлеграфнай мовы”, паэтыкі аратарскага мастацтва.

Імажынізм, дадаізм, экспрэсіянізм, імпрэсіянізм, сюррэалізм, канструктывізм, абстракцыянізм, кубізм, канцэптуалізм, артызм і іншыя літаратурныя плыні, іх характарыстыка. Матыў вечнага трагізму, страчанага лёсу, глыбокая адзінота асобы ў халодным, жорсткім і абсурдным свеце, неабходнасць выбару і праблема адказнасці чалавека за свой выбар, зварот да складаных праблем быцця ў экзістэнцыялізме. Паняцці “свабода”, “сітуацыя”, “адказнасць” як ключавыя ў філасофіі прадстаўнікоў плыні.

Неаавангардысцкія кірункі і школы канца першай паловы 20 ст.: “плынь свядомасці”, тэатр абсурду, школа “новага рамана” ў Францыі, “канкрэтная паэзія” ў Англіі. “Плынь свядомасці” (М. Пруст, Дж. Джойс, Ф. Кафка), якая ўзнікае пад уздзеяннем аднаго штуршка, трапнага слова, дробнага эпізода. Постмадэрнізм (поставангард, “неаавангард”) як характарыстыка мастацтва, якое развівалася пасля эпохі мадэрнізму. Вобраз “гульні шкляных перлін”; паняцце “тэксту”, па-за межамі якога нічога не існуе; “інтэртэкстуальнасць”, што ўбірае ў сябе самыя розныя элементы іншых тэкстаў розных літаратурных эпох і нацыянальных літаратур; “гульня”, калі творца разбурае звыклыя схемы, сістэмы, вобразы і з элементаў стварае новыя схемы, фрагменты, вобразы ў прынцыпова несістэмным, хаатычным парадку; “іронія”, якая ўласціва гэтай “гульні” і пранізвае ўсю мастацкую прастору тэксту.

            Тэма 15 ТВОРЧАЯ ІНДЫВІДУАЛЬНАСЦЬ І СТЫЛЬ ПІСЬМЕННІКА 
        Мастацкая творчасць і яе абумоўленасць светапоглядам аўтара. Літаратурны твор як мастацкае выражэнне аўтарскага стаўлення і маральна-эстэтычнай ацэнкі з’яў і падзей акаляючай рэчаіснасці ў яе прасторава-часавай рознаскіраванасці. Зварот да асэнсавання канкрэтна-жыццёвага ці выдуманага матэрыялу, выбар пэўных тэм, праблем, характараў і паказ іх ва ўзаемасувязі з іншымі з’явамі і дзеючымі асобамі. Складанасць працэсу ўвасаблення аўтарскай задумы. Прынцыпы ўзнаўлення, абагульнення, перастварэння, сінтэзу суб’ектыўнай і аб’ектыўна-цэласнай інтэрпрэтацыі жыцця ва ўсёй шматстайнасці яго праяў. Праўда жыцця і праўда мастацтва. Гістарычныя абставіны і ўласнае “я” мастака. Рамантычны і рэалістычны тыпы мыслення. Зварот да таго або іншага мастацкага метаду як дзейсная форма выяўлення творчай індывідуальнасці пісьменніка. Праблема ўзаемаўплываў, традыцый і наватарства. Вобраз аўтара ў сістэме мастацкага твора. Выяўленне творчай энергіі мастака. Натхненне і інтуіцыя. Зменлівасць у іерархіі літаратурных рэпутацый. Адкрыццё невядомых, вяртанне забытых, нараджэнне новых аўтараў як умова натуральнага літаратурнага развіцця. Мастацкі творчы працэс у схематычным выражэнні: рэчаіснасць – культура – аўтар – твор – культура – чытач – рэчаіснасць.

Традыцыі як захаванне і плённая перадача мастацкага вопыту, іх творчы працяг у гісторыі літаратуры. Роля традыцый у лёсах нацыянальнага і сусветнага мастацтваў слова. Культурная спадчына – дзейсная ўмова еднасці чалавецтва. Розная ступень устойлівасці, трансфармацыя, абнаўленне і перабудова тых або іншых традыцый у літаратуры і іх роля ў вырашэнні і асэнсаванні праблем грамадскага жыцця. Пошукі новых шляхоў развіцця мастацтва слова. Талент, творчая смеласць, схільнасць да эксперыментатарства, вострае адчуванне патрабаванняў часу як складнікі наватарства. Новы змест і новыя формы ў літаратуры. 
Разгляд літаратурнага працэсу праз спалучэнне традыцый і наватарства. Іх сінтэз як умова развіцця сапраўднага мастацтва, яго ідэйна-эстэтычных, філасофскіх і фармальных здабыткаў. Нацыянальныя традыцыі і агульначалавечы мастацкі вопыт. Праблема ўзаемасувязей і ўзаемаўплываў у літаратурным працэсе. Грамадска-сацыяльная і ўнутраная эстэтычная ўзаемаабумоўленасць традыцый і наватарства. Спасціжэнне праз іх сутнасці і спецыфікі глыбінных пластоў жыцця народа, пазнанне яго духоўнай нацыянальнай субстанцыі.

Творчая індывідуальнасць пісьменніка, метад і стыль. Паняцце стылю і вызначэнне яго ролі ў фарміраванні асобы мастака. Агульнае, тэндэнцыйнае, што збліжае стыль дадзенага аўтара з прадстаўнікамі сваёй эпохі, і адрознае, характэрнае толькі яго асабістай творчай манеры. Вывучэнне стылю як магчымасць ахопу ўсёй творчасці пісьменніка ў яе развіцці, а таксама ступені суаднесенасці зместу і формы, шматузроўневай вобразна-эмацыянальнай, кампазіцыйна-моўнай ацэнкі кожнага асобнага твора. 

Гісторыя фарміравання катэгорыі стылю, яго лінгвістычнае і літаратуразнаўчае разуменне. Шматзначнасць тэрміна (стыль твора, стыль пісьменніка, жанравы стыль, стыль эпохі, напрамку і плыні, нацыянальны стыль). Стыль твора як адзін з крытэрыяў мастацкасці твора, ідэйна-эстэтычнага адзінства ўсіх кампанентаў вобразна-экспрэсіўнай формы, што абумоўлена скіраванасцю на раскрыццё і ўвасабленне цэласнасці мастацкага зместу, яго гарманічнай завершанасці. Стылеўтваральныя фактары, носьбіты і кампаненты стылю. Уплыў светапогляду, жыццёвага досведу, біяграфіі і творчай эвалюцыі, культурна-эстэтычных поглядаў і перакананняў пісьменніка на фарміраванне стылю. Самабытнасць голасу, стылю аўтара як у межах усёй творчасці, аднаго твора, так і пабудове і гучанні асобнай фразы. Рухомасць, дыялектычная зменлівасць стылю, яго залежнасць ад жанравай прыроды твора, арыгінальнасці творчай індывідуальнасці, светабачання, мастацкай эвалюцыі аўтара, усяго складанага кола праблем сацыяльна-грамадскага жыцця. Перабольшаная ідэалізацыя, аптымізм і пафаснасць, рамантызацыя ў стылі савецкай літаратуры. Стыль і стылізацыя. Пародыя як гумарыстычнае і сатырычнае пераасэнсаванне чужога стылю.

ВУЧЭБНА-МЕТАДЫЧНАЯ КАРТА

	Нумар раздзела, тэмы, заняткі
	Назва раздзела, тэмы, заняткаў;

пералік пытанняў
	Усяго гадзін
	Колькасць аўдыторных гадзін
	Матэрыяльнае забяспячэнне заняткаў (наглядныя, метадычныя дапаможнікіі г.д.)
	Літаратура
	Формы кантролю ведаў

	
	
	
	лекцыі
	практычныя (семінарскія заняткі

	лабараторныя заняткі
	СУРС
	
	
	

	1
	2
	1
	4
	5
	6
	7
	8
	9
	10

	1
	Літаратуразнаўства як навука: тэорыя і гісторыя пытання 

1 Мэта, задачы і будова курса.

2 Літаратура як асноўны прадмет літаратуразнаўства.

3 Самастойныя і дапаможныя дысцыпліны літаратуразнаўства і іх ўзаемасувязь.

4 Гісторыя развіцця і сённяшні стан літаратуразнаўства.
	12

2
	10

2
	2
	–
	–
	-
	[3, 4, 5, 6,7, 8, 9, 13, 14, 18, 20, 25 27, 28, 30, 32, 33, 34, 35, 36, 38, 40, 41, 42, 44, 45, 46, 58, 79] 
	

	2
	Тэма 2 Літаратура як асноўны прадмет літаратуразнаўства

1 Спецыфіка літаратуры як вобразна-слоўнага мастацтва.

2 Літаратура і яе ўзаемасувязь з іншыямі відамі мастацтва. 

3 Паняцце эстэтычнага ідэалу.

4 Гуманістычная скіраванасць прыгожага пісьменства.

	Самастойнае вывучэнне



	3
	Літаратурныя роды і жанры: эпас як род літаратуры

1 Асаблівасці падзелу мастацкіх твораў на роды і жанры: гісторыя пытання. 

2 Агульная характарыстыка эпасу як самастойнага роду літаратуры.

3 Малыя празаічныя адзінкі і іх асаблівасці. 

4 Сярэднія і буйныя формы эпасу: спецыфіка арганізацыі мастацкага матэрыялу і ўвасаблення задумы.

. 
	                                                 Самастойнае вывучэнне           



	4
	 Драматургія і яе характарыстыка

1 Паняцце канфлікту і яго роля ў драматургічным творы.

2 Камедыя, трагедыя, драма як асноўныя жанры драматычнага роду і гісторыя іх станаўлення.

3 Спецыфіка арганізацыі драматургіянага тэксту.

3 Багацце драматургічных жанраў, іх сінтэз і дыфузія, міжжанравыя ўтварэнні. 
	                                                   Самастойнае вывучэнне



	5
	Паэзія: асноўныя родавыя і жанравыя прыкметы

1. Адметнасці лірыкі: перавага суб'ектыўнага над аб'ектыўным у ёй.

2. Асноўныя тэматычныя разрады паэзіі.

3. Жанры лірыкі і іх характарыстыка.

4. Спецыфіка ліра-эпасу як роду літаратуры 

тэксце. 
	Самастойнае вывучэнне



	6
	 Асноўныя сістэмы вершаскладання

1 Вершаскладанне (версіфікацыя) як сістэма гукавой арганізацыі паэтычнай мовы на аснове пэўнай рытміка-інтанацыйнай суладнасці і перыядычнасці. 
2. Антычнае (метрычнае) і сілабічнае  вершаскладанне і іх асаблівасці. 

3. Сілаба-танічны верш і яго разнавіднасці.

4. Танічная сістэма вершаскладання і яе народна-песенныя вытокі; верлібр.


	4
	2
	2
	-
	-
	
	[18, 20, 21, 24, 28, 40, 41, 44, 52, 62, 63]
	

	7
	 Прынцыпы аналізу мастацкага твора; асноўныя элементы зместу

1 Прынцыпы аналізу і шляхі разгляду асобнага літаратурнага твора.

2 Гістарызм і аб’ектыўная рэальнасць, непарыўныя суадносіны часткі з цэлым як важная ўмова па-сапраўднаму навуковага і ўсебаковага аналізу твора.
3 Адзінства зместу і формы – асноўны закон мастацтва.

4 Ідэя, праблема, тэма, ідэйна-эстэтычны пафас як асноўныя складнікі зместу твора. 

	2
	2
	-
	-
	-
	
	[1, 19, 22, 23, 24, 28, 32, 33, 54, 55, 67, 68, 72, 80, 81, 103, 104]
	

	8
	Форма літаратурнага твора 

1 Сюжэт і характар як самастойныя адзінкі мастацкай арганізацыі тэксту.

2 Асноўныя элементы формы літаратурнага твора.
3 Кампазіцыя як складаная будова мастацкага твора і яе абумоўленасць аўтарскай задумай, жанрам, жыццёвым матэрыялам.

4 Асноўныя разнавіднасці кампазіцыі. 
	Самастойнае вывучэнне



	9
	Мова мастацкага твора як асноўны элемент формы і яе функцыі

1 1 Мова як першаэлемент літаратуры; асноўныя функцыі мовы мастацкага твора.

2 Мова вершаваная і празаічная, іх адметнасці.

3 Асноўныя разрады моўна-выяўленчых сродкаў і іх роля ў мастацкім тэксце.

4 План зместу і план выражэння.

 
	2
	2
	–
	–
	–
	-
	[1, 11, 12, 21, 24, 28, 40, 70, 76, 77, 82, 99, 100, 105, 106]
	

	10
	Сродкі агульнанароднай і спецыфічнай лексікі

1 Агульнанародная лексіка і выкарыстанне яе ў мастацкай літаратуры. 

2 Народная фразеалогія і яе асаблівасці. 

3 Спецыфічныя моўныя сродкі.

4 Лексіка абмежаванага выкарыстання ў мастацкім тэксце.
	Самастойнае вывучэнне

	11
	Іншасказальнасць як функцыя мовы мастацкага твора

1 Мастацеія тропы і іх віды.

2 Простыя спецыяльныя сродкі і іх характарыстыка. 

3 Метафара і яе разнавіднасці.

4 Роля мастацкіх тропаў у тэксце.
	Самастойнае вывучэнне

	12
	Фоніка і інтанацыйна-сінтаксічная арганізацыя тэксту як важнейшыя кампаненты яго мастацкай цэласнасці 

1 Гукавая і інтанацыйная арганізацыя паэтычнага тэксту. 

2 Асноўныя сродкі паэтычнай фанетыкі і іх характарыстыка.

3 Багацце сродкаў паэтычнага сінтаксісу.

4 Рытарычныя фігуры і іх роля ў тэксце.
	Самастойнае вывучэнне

	13
	Літаратурны працэс: яго стадыяльныя агульнасці і мастацкія напрамкі 

1 Антычнае мастацтва і яго характарыстыка.

2 Сярэднявечча і яго асноўныя адзнакі.

3 Эпоха Адраджэння ў культуры і літаратуры.

4 Узнікненне і функцыянаванне літаратурных напрамкаў.
	2
	2
	-
	–
	–
	-
	[2, 21, 24, 25, 26, 28, 31, 32, 33, 34, 35, 36, 39, 40, 78]
	

	14
	Літаратурная плынь, школа і іх роля ў мастацкім працэсе

1 Літаратурная плынь, групоўка, школа.
2 Разнастайнасць літаратурных плыней канца 19-пачатку 20 ст.

3 Мастацтва постмадэрнізму.

4 Сучасны стан літаратурнага працэсу і яго характарыстыка.
	Самастойнае вывучэнне

	15
	Творчая індывідуальнасць і стыль пісьменніка пісьменніка

1 Мастацкі метад і тып мыслення.

2 Творчая эвалюцыя пісьменніка і дыялектычная рухомасць мастацкага метаду.

3 Спецыфіка ўвасаблення традыцыйнага і наватарскага ў творчасці пісьменніка.

4 Стыль як эстэтычнае адзінства ўсіх кампанентаў зместу і формы твора..
	Самастойнае вывучэнне

	
	
	
	
	
	
	
	
	           Экзамен


                    Інфармацыйна-метадычная частка

                          Пералік ПРАКТЫЧНЫХ  ЗАНЯТКАЎ

1. Асноўныя сістэмы вершаскладання.
                                     Формы контролю ведаў

                              Тэмы кантрольных работ
1. Літаратуразнаўства як навука: гісторыя пытання/

2. Асноўныя дысцыпліны літаратуразнаўства і іх характарыстыка.

3. Спецыфіка літаратуры і яе сувязь з іншымі галінамі мастацтва.

4. Мастацкі вобраз і сродкі яго ўвасаблення ў мастацім тэксце.

5. Персанаж, герой, характар, тып у літаратурным творы.

6. Змест і форма мастацкага твора як непарыўнае цэлае.

7. Сюжэт і яго віды.

8. Кампазіцыйная будова твора.

9. Мова літаратурнага твора і яе ідэйна-эстэтычныя функцыі.

10. Агульнанародная лексіка (на прыкладзе мовы мастацкіх тэкстаў).

11.  Спецыфічныя сродкі і іх роля ў літаратурным творы.

12. Простыя мастацкія тропы (эпітэт, параўнанне).

13. Іншасказальнасць як функцыя мовы мастацкага твора (метафара, метанінія і іх разнавіднасці).

14. Сродкі іншасказальнасці ў літаратурным творы (сімвал, алегорыя, гіпербала, літота і інш.).

15. Фоніка і яе актыўная роля ў вершы.

16.  Багацце сродкаў паэтычнага сінтаксісу ў мастацкім тэксце.

17.  Рытарычныя фігуры ў мове літаратурнага твора. 

18. Малая проза і яе жанравая разнастайнасць.

19. Буйныя эпічныя формы і іх характарыстыка.

20. Лірыка як род літаратуры і яе асноўныя тэматычныя разрады.

21. Жанравае багацце лірычных форм.

22.  Спецыфіка ліра-эпасу як “чацвёртага” роду мастацтва.

23. Драматургія: асноўныя жанры і міжвідавыя формы.

24.  Сілабічнае вершаскладанне: гісторыя пытання.

25. Сілаба-танічны верш і яго асноўныя і дадатковыя стопы.

26. Танічны і свабодны вершы як адметныя формы арганізацыі вершаванага тэксту.

27. Антычная сістэма версіфікацыі: пентаметр і гекзаметр як асноўныя метры яе.

28. Творчы метад пісьменніка (на прыкладзе пісьменнікаў з гісторыі літаратуры ці яе сённяшніх прадстаўнікоў).

29. Стыль пісьменніка.

30.  Творчая індывідуальнасць мастака.

31. Класіцызм як адметны літаратурны напрамак.

32. Сентыменталізм у літаратуры. 

33.  Рамантызм і спецыфіка яго выяўлення ў беларускай літаратуры.

34. Літаратурная плынь, школа і іх роля ў мастацкім працэсе. 

35. Багацце літаратурных плыняў у літаратуры канца Х1Х-пач. ХХ стст. (сімвалізм, акмеізм, імажынізм).

36. Імпрэсіянізм, экспрэсіянізм, футурызм і іншыя літаратурныя плыні як праявы пошукавага характару літаратуры на мяжы Х1Х-пач. ХХ стст.

37. Рэалізм як мастацкі метад.

38. Прынцыпы аналізу літаратурнага твора.

39. Літаратурны працэс і яго стадыяльныя агульнасці (Антычнасць і Сярэднявечча).

40. Эпоха Адраджэння і беларуская культура і літаратура. 

41. Літаратура як асноўны прадмет літаратуразнаўства.

42. Літаратуразнаўства на сучасным этапе.

